Nafarroako Gobernuak San Ferminetarako antolatu duen osasun zerbitzuaren berri eman dute 
 San Martin zentroan hartuko dituzte festetan gertatzen diren ospitalez kanpoko osasun larrialdiak  
2010eko ekainak 29, asteartea
Gaur goizean, prentsaurrekoan, Osasun Departamentuak San Ferminetarako Nafarroako Gobernuak antolatu duen osasun zerbitzuaren berri eman du. Zerbitzuaren oinarrizko helburua da ohiko laguntza emateaz gain festetan sortzen diren larrialdiei erantzutea, 112 zerbitzuarekin lana koordinatuta. 

Beste behin, festan gertatzen diren osasun larrialdiak San Martin zentroan (San Fermin kaleko 29an) hartuko dituzte. Zentro hori gau eta egun egongo da irekita eta zerbitzu berezi bat edukiko dute, uztailaren 6tik 14ra, eguneko 24 orduetan. Izan ere, langile gehiago egongo dira: bi mediku, bi erizain, erizaintzako laguntzaile bat, administrariak eta zaindaria.  

Gainera, anbulatorioan San Fermin zerbitzua jarriko dute, festetako ohiko patologiak hartzeko. Zerbitzu horretan egongo dira, uneoro, mediku bat, erizain bat eta erizaintzako laguntzaile bat. Langile horiek Ospitalez Kanpoko Larrialdi Zerbitzuaren babesa eta anbulatorioko berezko bitartekoak izango dituzte eskura.  

Horrez gain, Iruñeko eta eskualdeko osasuneko garraio sare arrunta handitu egingo da. Orain, bizi euskarri aurreratuko hiru anbulantzia, oinarrizko bizi euskarriko beste hiru anbulantzia eta helikoptero medikalizagarri bat daude. Festetan, horiei guztiei gehituko zaizkie bizi euskarri aurreratuko anbulantzia bat, oinarrizko bizi euskarriko hiru anbulantzia eta beste laguntza ibilgailu batzuk; gainera, asteburuetan oinarrizko bizi euskarriko bi anbulantzia gehiago egongo dira. 

Iruñeko eta eskualdeko osasun zentroak irekita egongo dira festetan
Iruñeko eta eskualdeko biztanleentzako osasun eta mediku laguntza arrunta beti bezala emango da hiri hauetako osasun zentroetan: Iruña, Antsoain, Barañain, Berriozar, Burlata, Atarrabia eta Zizur Nagusia. Zentro horiek normal egongo dira irekita, goizeko 8.00etatik arratsaldeko 15.00etara, salbu uztailaren 7an, 10ean eta 11n. 

Iruñeko eta eskualdeko osasun zentroen ordutegiaz kanpo, larrialdiak Ospitalez Kanpoko Larrialdi Zerbitzuan hartuko dituzte, zentro hauetan:
-- Egunero, 15.00etatik 20.00etara, Ermitagaña, Arrotxapea eta Burlatako zentroetan (lehen biak Iruñean daude). Uztailaren 7an, 10ean eta 11n, zentro horiek goizeko 8.00etatik iluntzeko 20.00etara egongo dira irekita.
-San Fermin jaietako egun guztietan, gau eta egun, esan bezala, San Martin zentroan.
Funtsean, asmoa da festetan Nafarroako Ospitaleko eta Virgen del Camino Ospitaleko larrialdi zerbitzuetara ez joan behar izatea. Izan ere, ospitale horietan kasu larriak hartu behar dituzte, ez luxazioak, ebakiak, kolpeak eta gainerako arazo txikiak; bestela, presako arreta behar dutenei kalte egiten zaielako. 

Osasun arreta txupinazoan 
Uztailaren 6an, txupinazoa dela-eta, lehen sorospeneko bi postu egongo dira Jacoba pasadizoan eta Santo Domingon, Nafarroako Gobernuko Hezkuntza departamentuaren eraikinean. Postu horiek Gurutze Gorriarekin, DYArekin eta Osasunbidearekin elkarlanean jarri dituzte, eta izango dira festen hasierako ekitaldian izaten diren kolpeak, ubelak, kristalekin egindako ebakiak eta antzeko patologia txikiak sendatzeko.  

Txupinazoko zerbitzuan bost mediku, hiru erizain, sorosle taldeak, oinarrizko bizi euskarriko bost anbulantzia eta bi laguntza ibilgailu egongo dira. 

Osasun arreta entzierroetan 

Entzierroko zaurituei arreta emateko zerbitzu berezian 16 asistentzia gune daude, hesian bertan, eta beste bat zezen-plazan. Entzierroko ibilbideak 848,6 metro dauzka eta 53 metrotik 53 metrora, gutxi gorabehera, asistentzia gune bat egongo da. Arreta zerbitzu guztia SOS Nafarroa 112 zentroan koordinatuko dute, Nafarroako Larrialdi Agentziaren egoitzan.
Entzierroko sorospen guneak leku hauetan egongo dira: Santo Domingoko aldaparen hasieran (Hezkuntza departamentuaren egoitzan), Nafarroako Museoko eskaileretan, Santiago plazan (udaletxearen atzealdean), San Saturnino kaleko eskaileretan, udaletxean (2), Mercaderes-Estafeta izkinan (2), Xabierko jaitsieran (2) Espoz eta Mina zeharkalean, Telleria kalean, Ahumada dukearen kalean, Labriteko jaitsieran, Nafarroako Gorteen kalean (hegoaldeko kailejoian) eta Hemingway pasealekuan (iparraldeko kailejoian).
Gainera, medikudun sorospen guneetan osasun garraioa egongo da. Zehazki, egongo dira bizi euskarri aurreratuko bederatzi anbulantzia eta oinarrizko bizi euskarriko sei anbulantzia, azken horietako bi Gazteluko plazan laguntza gisa, SOS Nafarroako 112 Zentrotik ibilbidean osasun garraio gehien behar duen gunera eramateko. Zerbitzu hori indartzeko, entzierroetan, larrialdietarako osasuneko garraio sareko bizi euskarri aurreratuko anbulantzia bat eta oinarrizko bizi euskarriko bi lekuz aldatu eta San Martin anbulatorioan egongo dira.
Asistentzia zerbitzu horretan egongo dira, gutxienez, 12 mediku, 12 erizain, anbulantziako 21 teknikari, 50 sorosle eta 8 komunikazio arduradun. 

Ibilbidean babesa eta laguntza emateko bitartekoak eta langileak izango dira Gurutze Gorrikoak, DYAkoak, Osasunbideakoak eta suhiltzaileak. Langile horiek zaurituei lekuan bertan emango diete arreta eta, gero, sektorearen arabera dagokien ospitalera eramango dituzte anbulantzian. Bitartean, uneoro, SOS Nafarroako 112 Zentro Koordinatzaileari zaurituen eta izandako gorabeheren berri emango diote. Osasunbideak entzierroaren azkeneko zatian hesian bertan emango du arreta, Estafetatik zezen-plazaraino.
SOS Nafarroako 112 Zentro Koordinatzailearen ardura izango da osasun asistentzia antolatzea eta zaurituak osasun zentroetara bideratzea. Horretarako, zentroak irizpide hauek izango ditu: lehenbizi zauritu larrienei ematea arreta, ospitale bakoitzak teknika eta ahalmen aldetik dagozkion zaurituak hartzea, eta zaurituak ospitaleetako asistentzia zamaren arabera banatzea.
